
SIARAN MEDIA 
 

AGENSI NUKLEAR MALAYSIA 
 

MALAYSIA PERKUKUH KEUPAYAAN SISTEM SEKURITI NUKLEAR 
MELALUI PENGANJURAN BENGKEL PENGURUSAN SEKURITI 

NUKLEAR BERSEPADU 
 
PUTRAJAYA, 27 Julai 2026 – Department of Energy/National Nuclear 
Security Administration (DOE/NNSA) Amerika Syarikat menganjurkan bengkel 
serantau bertajuk Pengurusan Sekuriti Nuklear Bersepadu (Integrated 
Security Management) dengan kerjasama Agensi Nuklear Malaysia (Nuklear 
Malaysia) pada 27 hingga 30 Julai 2026. Majlis perasmian bengkel ini telah 
disempurnakan oleh Yang Berusaha Dr. Muhammad Rawi bin Mohamed Zin, 
Ketua Pengarah Agensi Nuklear Malaysia, Kementerian Sains, Teknologi dan 
Inovasi (MOSTI) bertempat di Hotel Marriott Putrajaya. Bengkel ini disertai 
seramai 31 peserta dari pelbagai negara dari Republik Rakyat China, 
Mongolia, Singapura, Indonesia, Thailand, Kazakhstan, Uzbekistan,  
Sri Lanka, Filipina dan Vietnam termasuk Malaysia. 
 
Penganjuran bengkel serantau ini di Malaysia oleh Department of 
Energy/National Nuclear Security Administration (DOE/NNSA), Amerika 
Syarikat menunjukkan komitmen negara dalam menyokong usaha berterusan 
memperkukuhkan kerjasama antarabangsa dalam bidang sekuriti nuklear 
serta meningkatkan keupayaan profesional berkaitan pengurusan sekuriti 
nuklear. Ini sekali gus memperkukuh hubungan negara-negara serantau 
dalam pembangunan kapasiti, perkongsian kepakaran teknikal, pemindahan 
pengetahuan serta pengukuhan amalan terbaik dalam sekuriti nuklear selaras 
dengan piawaian antarabangsa. Penganjuran bengkel ini juga adalah selaras 
dengan matlamat dokumen Agensi Tenaga Atom Antarabangsa (IAEA) 
INFCIRC/908 dalam menyokong usaha untuk mitigasi ancaman dalaman bagi 
keselamatan nuklear di peringkat antarabangsa. 

Dalam ucapan perasmian, Ketua Pengarah Agensi Nuklear Malaysia,  
Dr. Muhammad Rawi bin Mohamed Zin menekankan bahawa sekuriti nuklear 
memerlukan persefahaman erat di peringkat nasional dan antarabangsa. 
Beliau menambah, pendekatan Integrated Security Management (Pengurusan 
Sekuriti Bersepadu) akan memastikan aspek sekuriti nuklear menjadi 
keutamaan dalam perancangan, operasi harian dan keputusan yang dibuat 
oleh sesebuah organisasi nuklear. 
 
Fokus utamanya adalah untuk memastikan setiap pihak tahu peranan  
masing-masing agar tindakan yang efisien dan bersepadu dapat diambil 
sekiranya berlaku sebarang kecemasan atau sesuatu kejadian sekuriti nuklear 
(nuclear security event).  
 
Bagi memastikan tahap sekuriti nuklear sentiasa berada pada tahap yang 
tinggi, bengkel ini memberi tumpuan kepada latihan praktikal dalam 
pengurusan krisis sekuriti nuklear. Melalui pelbagai senario simulasi, peserta 
didedahkan kepada pendekatan sistematik dalam mengenal pasti ancaman, 
menilai risiko serta melaksanakan tindakan balas yang pantas, tepat dan 
berkesan sekiranya berlaku insiden sekuriti yang melibatkan bahan atau 
kemudahan nuklear. 
 
Sebagai agensi di bawah Kementerian Sains, Teknologi dan Inovasi (MOSTI), 
Agensi Nuklear Malaysia terus komited menyokong agenda kerajaan dalam 
memperkukuh ekosistem sekuriti nuklear negara melalui pembangunan modal 
insan, pengukuhan kompetensi teknikal dan jalinan kerjasama strategik di 
peringkat antarabangsa. Inisiatif ini turut menyokong pelaksanaan Dasar 
Teknologi Nuklear Negara 2030 (DTNN 2030) yang menggariskan 
penggunaan teknologi nuklear secara selamat, terjamin dan aman, di samping 
memperkukuh aspirasi Dasar Sains, Teknologi dan Inovasi Negara (DSTIN) 
2021–2030 dalam membangunkan kapasiti sains, teknologi dan inovasi 
sebagai pemacu kemakmuran negara serta kesejahteraan rakyat. 

 
 

– TAMAT – 
 
 
 
Disediakan oleh: 
 
AGENSI NUKLEAR MALAYSIA 
27 JULAI 2026 

Mengenai Agensi Nuklear Malaysia 
 
Agensi Nuklear Malaysia (Nuklear Malaysia) adalah sebuah agensi di bawah 
Kementerian Sains, Teknologi dan Inovasi (MOSTI) yang berperanan sebagai agensi 
peneraju bagi mempromosi dan melaksanakan penyelidikan dan pembangunan 
(R&D) sains dan teknologi (S&T) nuklear di Malaysia. Aktiviti R&D yang 
dilaksanakan melibatkan beberapa bidang utama termasuklah industri, perubatan, 
makanan dan pertanian, air dan sumber asli, alam sekitar, tenaga, serta 
keselamatan, sekuriti dan kawal selia nuklear.  
 
Hasil R&D yang berpotensi turut diketengahkan ke pasaran untuk memanfaatkan 
penemuan inovasi saintifik kepada rakyat dan ekonomi negara. Bersandarkan 
kepakaran dan pengalaman luas dalam bidang S&T nuklear, infrastruktur dan 
kemudahan penyelidikan yang lengkap, serta disiplin tenaga kerja yang profesional, 
Nuklear Malaysia sentiasa komited dalam menyediakan perkhidmatan yang 
berkualiti kepada pelbagai rakan kerjasama strategik, pelanggan, dan masyarakat 
keseluruhannya. 
 
Untuk pertanyaan: Sila layari www.nuclearmalaysia.gov.my atau hubungi Unit Komunikasi 
Korporat, Agensi Nuklear Malaysia di talian 012-7526676 / 019-6285309. 
 
 
 

http://www.nuclearmalaysia.gov.my/

